
Nýsköpunarstefna Eyjafjarðarsveitar 

Inngangur 
Nýsköpunarstefna Eyjafjarðarsveitar markar skref í þá átt að innleiða nýsköpunarhugsun í alla þræði 
samfélagsins: í skólakerfið, í stjórnsýslu og í atvinnulífið. Stefnan byggir á þeirri sýn að nýsköpun sé 
ekki afmörkuð við ákveðin verkefni, fjárfestingarsjóði eða stök verkefni, heldur hugmyndafræði sem 
tengir saman fólk, færni, lausnir og framtíðarsýn. Markmiðið er að virkja samfélagið til að skapa sín 
eigin tækifæri með frumkvæði, tengslamyndun og opnu samtali. 

Framtíðarsýn 
Árið 2030 er Eyjafjarðarsveit skapandi og sjálfbært samfélag þar sem nýsköpun er inngróin í 
menntun, menningu og stjórnsýslu. Þar ríkir virðing fyrir frumkvöðlum og skapandi einstaklingum, og 
samfélagið nýtir smæðina sem styrkleika. Samtvinnað er við þekkingarsamfélög og atvinnulíf á 
landsvísu, og sveitin er í fararbroddi þegar kemur að sjálfbærni, nýtingu auðlinda og vellíðan íbúa. 

Meginstoðir nýsköpunarstefnunnar 

1. Framtíðarmiðuð nálgun og stefnumótun 
Nýsköpunarstefnan horfir til framtíðar og markar þá stefnu að nýsköpun verði hluti af menningu og 
daglegu starfi sveitarfélagsins. Ekki verður lögð áhersla á að stofna nýjan sjóð heldur styðja við 
frumkvæði með markvissu samstarfi, samtali og stefnumörkun. Fjármunir verða hluti af 
fjárhagsramma sveitarfélagsins þar sem verkefni og framtak fá brautargengi í samræmi við markmið 
stefnunnar. 

2. Samstarf og tengslamyndun 
Eyjafjarðarsveit styður við nýsköpun með því að efla tengslanet samfélagsins og virkja samstarf innan 
sveitarfélagsins og við SSNE, fræðasetur og fyrirtæki á svæðinu. Laugarborg verður lykilvettvangur 
fyrir viðburði, kynningar og samtal á milli frumkvöðla, nemenda og atvinnulífs. Sérstök áhersla verður 
lögð á að tengja elstu bekki grunnskóla við viðburði tengdum frumkvöðlastarfi og nýsköpun í 
sveitarfélaginu.  

3. Nýsköpun í menntun 
Menntastefna sveitarfélagsins verður leiðarljós í innleiðingu nýsköpunar. Nemendur fá tækifæri til að 
þjálfa sköpun, lausnaleit og frumkvæði. Verkefni í skólastarfi verða tengd samfélaginu og nemendum 
gefin raunveruleg tækifæri til þátttöku í nýsköpun. 

4. Skapandi greinar og sjálfbærni 
Eyjafjarðarsveit styður við skapandi greinar og menningu sem vaxtarsprota í atvinnulífi og 
samfélagslegri þróun. Ferðaþjónusta, hönnun og listsköpun verða kortlögð sem tækifæri til nýrrar 
atvinnusköpunar. Áhersla er lögð á grænar lausnir, hringrásarhagkerfi og nýtingu auðlinda með 
sjálfbærni að leiðarljósi. 

5. Aðgengi að upplýsingum og leiðsögn 
Upplýsingamiðlun verður efld til frumkvöðla og íbúa: yfirlit yfir atvinnusvæði, skýrar upplýsingar um 
leyfisveitingar og sýnileiki á framboð þjónustu og fyrirtækja. Þjónusta sveitarfélagsins verður skilvirk, 
fyrirsjáanleg og stafræn. Samstarf við SSNE og aðra atvinnuþróun eða nýsköpunarleiðir verður eflt. 

6. Framkvæmd og eftirfylgni 
Sveitarstjórn ber ábyrgð á innleiðingu stefnunnar og árlegri eftirfylgni í tengslum við fjárhagsáætlun. 
Ár hvert skal sveitarstjórn kalla eftir tillögum að verkefnum innan stjórnsýslunnar. Fastur 
fjármagnsliður verði skilgreindur í fjárhagsáætlun sem sveitarstjórn úthlutar innan ársins með tilliti til 
markmiða stefnunnar. 

 

 

 

Samþykkt af Sveitarstjórn 5.júní 2025 

